
 The Istana Negara Media Statement dated 24 November 
2022 by His Majesty the King, Duli Yang Yang Maha Mulia Seri 
Paduka Baginda Yang Dipertuan Agong for media 
practitioners and rakyat on the appointment of the 10th 
Prime Minister comprises rich underlying meanings. Using 
textual analysis, this study investigated the use of words and 
structures in conveying implied meaning. The study found 
that this text clearly states the decision-making process by His 
Majesty the King and His Majesty's recommendations to the 
Prime Minister and national leaders. In addition, Royal and  
Arabic terms as well as Malay proverbs have been used to 
reinforce this purpose. 
 
Kenyataan Istana Negara bertarikh 24 November 2022 
daripada ke Bawah Duli Yang Yang Maha Mulia Seri Paduka 
Baginda Yang Dipertuan Agong untuk makluman pengamal 
media dan rakyat akan pelantikan Perdana Menteri ke-10 
sebenarnya kaya dengan lapisan maksud yang dalam dan 
tersirat. Menggunakan analisis tekstual, kajian ini melihat 
penggunaan perkataan dan ayat dalam menyampaikan 
maksud yang tersirat. Kajian mendapati teks ini menyatakan 
dengan jelas akan proses membuat keputusan oleh KDYMM 
Seri Paduka Baginda dan saranan Baginda terhadap 
Perdana Menteri dan barisan pemimpin negara. Selain itu, 
bahasa istana, istilah bahasa Arab dan peribahasa Melayu 
telah digunakan bagi memperkukuh lagi tujuan ini.  

1. Pengenalan 

Kenyataan media Istana Negara merupakan wadah rasmi daripada Ketua Negara, ke Bawah 
Duli  Yang Maha Mulia Seri Paduka Baginda Yang Dipertuan Agong untuk makluman pihak 
media dan rakyat jelata. Kenyataan yang dikeluarkan, ditandatangani dan dihebahkan oleh 
jurucakap rasmi Istana Negara, Datuk Pengelola Bijaya Diraja Istana. Kenyataan media 
dikeluarkan sempena perkara-perkara penting yang melibatkan institusi diraja, negara dan 
dunia. Umpamanya pada tahun 2022, setakat bulan November sahaja, sebanyak dua buah 
kenyataan media dikeluarkan oleh Istana Negara. Pertama, tentang prosedur pemeriksaan 
kesihatan Baginda di Institut Jantung Negara dan keberangkatan Baginda dan Raja Permaisuri 
Agong ke United Kingdom sempena Pemakaman Negara mendiang Ratu Elizabeth II. 
Kenyataan yang kedua pula adalah tentang pelantikan Perdana Menteri Malaysia yang ke-10. 

Kenyataan media yang dikeluarkan bukan sahaja perkhabaran tentang sesuatu 
peristiwa, malah kaya dengan maksud-maksud tersirat tentang penyampainya dan juga 
audiensnya. Umpamanya, kenyataan media pada tarikh 24 November 2022 tentang pelantikan 
Perdana Menteri Malaysia yang ke-10, kaya dengan pelbagai lapisan maksud yang tersurat dan 
tersirat. Untuk menganalisisnya, satu kajian tekstual dilakukan ke atas wacana tersebut. 

 
2. Objektif kajian 

Apakah lapisan makna dalam kenyataan media Istana Negara bertarikh 24 November 2022? 
Apakah maksud lapisan makna kenyataan media Istana Negara bertarikh 24 November 2022? 
 
 
3. Sorotan Kajian 

Penggunaan Bahasa Istana/Bahasa Diraja 
Istilah Bahasa Istana atau Bahasa Diraja digunakan silih berganti.  Bahasa ini digunakan apabila 
salah satu pihak melibatkan ahli keluarga diraja (Asmah Haji Omar, 2016). Menurut Asmah lagi 
antara ciri khusus bahasa tersebut termasuk penggunaan ungkapan dan perbendaharaan kata, 
peraturan nahu, pengulangan, pemulukan dan pendinaan. Di Brunei Darussalam, bahasa istana 
yang disebut sebagai ‘bahasa dalam’ mempunyai keindahan yang tersendiri. Mohammad 
Khairol Nazwan Haji Karim (n.d.) menyenaraikan sifat-sifat bahasa dalam sebagai bahasa tingkat 
tinggi, bersantun dan berkias, mempunyai simbol kemuliaan, menutup kelemahan, berkolokasi, 
kata beralas, bernada usulan atau cadangan dan bersimbolik atau berlambangan.  

Kajian tentang sosiolinguistik dan sosiobudaya Bahasa Istana Kelantan menunjukkan 
perbezaan antaranya dengan bahasa biasa yang digunakan masyarakat Melayu Kelantan. 
Perbezaan dapat dilihat daripada segi bentuk sapaan dan panggilan, tatabahasa, makna, 
sebutan, kosa kata dan penggunaan kata ganti nama diri (Zulkeflee Yaacob, 2009). Kajian lain 
tentang bahasa istana Kelantan dilakukan oleh Nik Safiah Karim dan Rozita Che Rodi (2019). 
Mereka  menyenarai perbendaharaan kata khusus  (perbendaharaan kata diraja, kata ganti 
nama diri, dan ungkapan tertib) dalam bahasa istana Kelantan dan contoh-contoh 
penggunaannya yang berbeza dengan masyarakat biasa.  

Bahasa istana digunakan dalam pelaksanaan tatacara istiadat diraja seperti 
pertabalan. Semasa istiadat pertabalan KDYMM Sultan Pahang, Sultan Haji Ahmad Shah Al-
Musta’in Billah Ibni Al Marhum Sultan Abu Bakar Riayatuddin Al Muadzam Shah pada tahun 1975, 
pembacaan warkah pertabalan, pemasyhuran, pemakaian alat kebesaran dan lafaz ikrar taat 
setia rakyat kepada Baginda Sultan menggunakan laras bahasa istana (Awang Azman Awang 
Pawi & Hayati Adnan, 2022). 

Penggunaan bahasa istana juga dapat dilihat dalam sebahagian dialog filem-filem 
Melayu seperti Puteri Gunung Ledang (Sharifah Nur Mursalins Syed Azmy, 2018), Nujum Pak 
Belalang (Mastura Muhammad, 2006) dan animasi Puteri Saadong (Nur Yuhanis Mohd. Nasir, 
Rahmah Bujang & Eizan Mat Hussain, 2016). 

Azura Halid (2022) menyenaraikan tujuan penggunaan bahasa istana. Masyarakat 
Melayu menggunakan bahasa halus untuk menunjukkan tanda penghormatan kepada raja 
yang memerintah, bangsa serta budaya Melayu. Bentuk dan gaya bahasa istana yang 
bersopan menunjukkan keperibadian yang hebat dan ciri berbudi bahasa. Tambahan beliau 
lagi bahasa istana tidak bertujuan merendah martabat rakyat jelata. Malah ia merupakan satu 
adat, budaya, jati  diri dan warisan masyarakat Malaysia yang perlu dipelihara (Zulkeflee 
Yaacob, 2013). Tengku Intan Marlina Tengku Mohd Ali dan Salinah Jaafar (2016) dipetik 
menyatakan mahkota dan keris adalah simbol kedaulatan dalam Hikayat Hang Tuah. Begitu 
jugalah bahasa Melayu dan bahasa istana yang melambangkan kedaulatan suatu negara dan 
pemerintah. 

Menurut Asmah Haji Omar (2016), Bahasa Diraja adalah variasi Bahasa Melayu yang 
paling halus dan penuh sopan santun dan Malaysia adalah sebuah negara demokratik dan 
beraja yang semakin meningkat maju. Sejajar dengan kemajuan yang dikecapi, masyarakat 
juga seharusnya mengamalkan sopan-santun dalam interaksi sosial kerana ia adalah lambang 
sebuah bangsa yang bertamadun.  
 
Kenyataan Media 
Pada zaman kesultanan Melayu, utusan kerajaan memainkan peranan penting menjalin 
hubungan diplomatik antara negeri atau negara (Salmah Jan Noor Muhammad, 2014). 
Pergantungan kepada seorang utusan yang berkredibiliti itu penting untuk menyampaikan niat 
raja. Selain daripada utusan, surat-menyurat istana yang dikirim oleh raja kepada raja-raja 
Melayu ataupun pihak luar turut dikarang oleh pujangga istana atau bat (Noriah Mohamed, 
1999). Kini kemajuan teknologi telah membolehkan kenyataan media dikeluarkan oleh pejabat 
Pengelola Bijaya Diraja terus kepada pengamal media dan rakyat jelata. 

Kenyataan media mempunyai impak yang penting sebagai wadah komunikasi antara 
satu pihak dengan pihak yang lain. Menurut Sortino (n.d), kenyataan media ialah satu bentuk 
dokumen yang mengandungi berita yang dikeluarkan oleh satu pihak untuk dikongsikan 
bersama pengamal media dan juga orang ramai.  Secara amnya sesebuah syarikat, agensi 
mahupun kerajaan menyebarkan kenyataan media untuk menyampaikan maklumat berkaitan 
perubahan yang sedang atau telah berlaku (Sortino, n.d) yang mana perubahan ini 
memberikan impak yang besar kepada sekumpulan orang yang ramai atau mereka yang tidak 
saling berhubungan (Jacobs & Connor, n.d).  

Kenyataan media oleh yang demikian adalah satu wadah yang penting dalam 
menyampaikan satu bentuk perubahan yang signifikan dan pastinya wajar diberikan perhatian 
dan penelitian. Walaupun terserlah akan kepentingannya, kajian berkaitan kenyataan media 
kurang diberikan perhatian dalam kalangan pengkaji tempatan dan tiada kajian yang 
dicatatkan berkaitan kenyataan media yang dikeluarkan oleh pihak istana.  
 
 
4.  Metodologi kajian 

Kajian ini berbentuk kajian tekstual, satu kaedah menghurai dan metafsir mesej yang diperolehi 
secara bertulis atau visual (Frey, Botan & Kreps, 1999) dengan menggunakan kaedah analisis 
kandungan kualitatif. Analisis kandungan secara kualitatif melihat teks sebagai satu wadah 
interpretasi makna tersirat yang mendalam dan subjektif berbanding analisis kandungan 
kuantitatif yang lebih mementingkan pengiraan dan aspek yang hanya tersurat. Analisis ini 

dilakukan melalui pengekodan dan pengkategorian bagi mengenal pasti dan menganalisis 
tema-tema yang terkandung di dalam teks kenyataan media Istana Negara bertarikh 24 
November 2022.   

Prosedur analisis kandungan kualitatif secara induktif bermula dengan pemilihan bahan 
iaitu pemilihan kenyataan media. Kemudian, pemeriksaan dan perbandingan berulang 
dilakukan bagi proses pengekodan terbuka. Seterusnya, pengelompokan data, pengurangan 
jumlah kategori dan penggabungan tema yang serupa dilakukan. Setelah mengenal pasti 
tema-tema yang ada, analisis dilakukan pula dengan melihat maksud kepada data yang telah 
dikumpulkan. 
 
5.  Dapatan dan Perbincangan 
Kenyataan Media tersebut dikeluarkan oleh Pengurusan Istana Negara diketuai oleh seorang 
Ketua Jabatan yang bergelar Datuk Pengelola Bijaya Diraja (Laman Web Rasmi Istana Negara, 
2019). Tugas beliau adalah mengeluarkan kenyataan rasmi daripada Kebawah Duli Yang Maha 
Mulia Seri Paduka Yang di-Pertuan Agong (KDYMM). Intipati yang dipetik oleh pihak media di 
kebanyakan akhbar adalah tertumpu kepada pelantikan Datuk Seri Anwar Ibrahim sebagai 
Perdana Menteri Malaysia yang ke-10. Namun, teks media tersebut sebenarnya kaya dengan 
pelbagai lapisan makna dan maksudnya. Berikut adalah lapisan makna yang telah dikenal pasti 
menjadi intipati kenyataan media tersebut.  
  
Proses Membuat Keputusan 
Kenyataan media kajian memperincikan proses KDYMM Seri Paduka Baginda membuat 
keputusan tentang pelantikan Perdana Menteri. Pertama, Baginda telah menghadiri dan 
mempengerusikan Perbincangan Khas Raja-raja Melayu di Istana Negara. Kedua, Baginda telah 
mewasalkan atau menyampaikan tujuan perbincangan diadakan iaitu meminta pandangan 
Duli-Duli Yang Maha Mulia Raja-Raja Melayu tentang pelantikan Perdana Menteri baharu susulan 
daripada Pilihan Raya Umum ke-15 pada 19 November 2022. Pada perbincangan tersebut 
Baginda mengingatkan bahawa pelantikan Perdana Menteri mestilah, pertama, mendapat 
kepercayaan majoriti ahli-ahli Dewan Rakyat selaras dengan Perlembagaan Persekutuan 
Perkara 40(2) (a) yang mana “Yang di-Pertuan Agong boleh bertindak menurut budi bicaranya 
pada melaksanakan fungsi yang berikut, iaitu melantik seorang Perdana Menteri” dan yang 
kedua, Perkara 43(2) (a) “Yang di-Pertuan Agong hendaklah terlebih dahulu melantik sebagai 
Perdana Menteri untuk mempengerusikan Jemaah Menteri seorang ahli Dewan Rakyat yang 
pada hematnya mungkin mendapat kepercayaan majoriti ahli Dewan Rakyat itu 
(Perlembagaan Persekutuan, 2009).” Setelah memperhalusi titah pandangan Duli-Duli Yang 
Maha Mulia Raja-Raja Melayu dengan penuh cermat dan teliti beserta pemerhatian yang 
mendalam, Baginda telah membuat keputusan terbaik demi kepentingan dan kesejahteraan 
negara serta rakyat dengan melantik Yang Berhormat Dato’ Seri Anwar bin Ibrahim, Ahli Parlimen 
P.063, Tambun sebagai Perdana Menteri Malaysia ke-10 selaras dengan Perlembagaan 
Persekutuan Perkara 40(2)(a) dan 43(2)(a). Setelah itu, kenyataan media telah dihebahkan untuk 
makluman orang ramai. Akhir sekali, istiadat Pengurniaan Suratcara Pelantikan dan Istiadat 
Mengangkat Sumpah Jawatan dan Setia serta Sumpah Simpan Rahsia sebagai Perdana Menteri 
dilangsungkan di Istana Negara pada 24 November 2022.  

Proses membuat keputusan ini memperlihatkan kepemimpinan KDYMM Seri Paduka 
Baginda. Baginda sebagai seorang yang adil dan saksama, tidak membuat keputusan 
berseorangan. Tanpa dipengaruhi mana-mana parti politik, Baginda mendapat pandangan 
Raja-Raja Melayu yang tidak berkepentingan dalam membuat keputusan dan mematuhi kuasa 
Baginda seperti yang diperuntukan di dalam Perlembagaan Malaysia. Seperti yang dilaporkan 

Utusan Borneo Online bertarikh 6 Ogos 2017, Sultan Perak, Sultan Nazrin Shah bertitah bahawa 
raja-raja Melayu lambang kedaulatan negara yang perlu melindungi kepentingan rakyat dari 
perebutan kuasa yang hanya meretakkan perpaduan. Kebijaksanaan KDYMM Seri Paduka 
Baginda dalam mengekalkan peranan Baginda sebagai pemimpin yang mengekalkan 
penyatuan rakyat terserlah melalui proses membuat keputusan ini.  
 
Penggunaan Bahasa Istana 
Penggunaan istilah Bahasa Istana dapat dilihat dalam kenyataan media tersebut. Hal Ini 
demikian, menunjukkan bahawa walaupun kenyataan itu dikeluarkan oleh wakil Istana Negara, 
Datuk Pengelola Bijaya Diraja, kenyataan itu merupakan kenyataan daripada KDYMM Seri 
Paduka Baginda. Walau bagaimanapun, Bahasa Istana yang digunakan adalah minimal dan 
mengikut keperluan bagi memudahkan kefahaman rakyat jelata akan titah Baginda.  

Kata ganti diri KDYMM Seri Paduka Baginda yang digunakan adalah ‘Baginda’. 
Perkataan-perkataan lain yang digunakan adalah ‘berangkat’ (berlepas), ‘berkenan’ 
(bersetuju), ‘titah’ (kata atau perintah), ‘menzahirkan’ (memberi pandangan) dan ‘menyeru’ 
(melaungkan).  Penggunaan istilah-istilah Bahasa Istana yang didapati dalam teks adalah dari 
segi hal-ehwal pelantikan Perdana Menteri di bawah bidang kuasa Raja. Perkataan-perkataan 
ini melambangkan kehalusan bahasa istana seperti yang dinyatakan oleh Asmah Haji Omar 
(2016) dan Azura Halid (2022).  
 
Penggunaan istilah Bahasa Arab 
Istilah Bahasa Arab yang digunakan di dalam teks selain daripada perlambangan KDYMM Seri 
Paduka Baginda sebagai ketua agama Islam negara juga mempunyai maksud yang dalam 
semasa penyampaian sesuatu perkara. Antaranya ‘mewasalkan’, suatu istilah yang digunakan 
di dalam pembacaan tajwid bermaksud “to connect, join, unite, combine, interlock” atau 
dalam Bahasa Melayu ‘memanjangkan’ (Abdullah, 2022). ‘Istiqomah’ pula menurut Kamus 
Dewan (2005) adalah “ketaatan menjalankan sesuatu suruhan secara terus menerus”. Rakyat 
diminta untuk sentiasa bersama berdoa secara berterusan untuk keberkatan, rahmat dan 
perlindungan agar negara terpelihara dan dijauhi daripada bencana. Ini meletakkan bahawa 
doa dan usaha rakyat selain pemimpin amat penting dalam memastikan keamanan negara.  

Wakil rakyat juga diingatkan untuk ‘merapatkan saf’, satu istilah yang digunakan semasa 
umat Islam berdiri tegak bagi mengerjakan solat. Terma ini juga melambangkan disiplin semasa 
melakukan solat yang seharusnya mempengaruhi kehidupan seharian dalam membina 
keperibadian dan akhlak yang mulia. Dalam konteks masyarakat Malaysia yang berbilang 
agama dan bangsa, terma ini bolehlah ditafsirkan sebagai kepentingan bersatu padu antara 
kaum umpama pepatah lain seperti, ‘isi dengan kuku’, ‘bagai aur dengan tebing’ dan ‘di mana 
bumi dipijak, di situ langit dijunjung’. Seperti saf atau barisan yang lurus dengan satu tujuan iaitu 
mengabdikan diri kepada Yang Maha Esa, semua pemimpin tanpa mengira latar belakang 
mempunyai tanggungjawab yang sama iaitu menjaga keamanan negara yang tercinta. 
Perutusan juga diakhiri dengan doa kepada Allah Subhanahu Wata’ala. Hal Ini menunjukkan 
bahawa pentingnya kita sentiasa berdoa dan bergantung kepada Allah Subhanahu Wata’ala 
sambil berusaha bersungguh-sungguh bagi melakukan tindakan sebaiknya kerana sebaik-baik 
perancang adalah Tuhan yang Maha Berkuasa.   
 
Ciri-ciri Kepimpinan 
Ciri-ciri kepimpinan Perdana Menteri turut disyorkan oleh KDYMM Seri Paduka Baginda di dalam 
perutusan rasminya.  Perdana Menteri perlulah mendapat ‘kepercayaan majoriti’ dan 
‘perkenan’ KDYMM Seri Paduka Baginda dan Raja-Raja Melayu. Sesiapa yang dilantik 
dinasihatkan tidak mendabik dada atas kemenangan kerana ‘yang menang tidak semua 

menang dan yang kalah tidak semua kalah’. Pelantikannya dilantik demi ‘kepentingan dan 
kesejahteraan negara serta rakyat’. Perdana Menteri juga mestilah menjadi ‘pemegang 
amanah’ dan ‘memberi perkhidmatan terbaik’ kepada negara. Rakyat juga ‘tidak wajar 
dibebankan dengan kemelut politik’. Ahli-ahli Dewan Rakyat disarankan ‘hulurkan tangan’ 
bermaaf-maafan sesama mereka dan ‘merapatkan saf’. Sekiranya negara tidak dipimpin 
dengan baik, negara akan menghadapi ‘bencana’ dan ‘musibah’.  

Di sini jelas bahawa Baginda amat prihatin akan betapa pentingnya rakyat dipimpin 
oleh seorang Perdana Menteri yang adil dan saksama. Baginda mengingatkan bahawa 
jawatan tersebut adalah amanah yang dipertanggungjawabkan ke atas barisan jemaah 
menteri yang dilantik. Amanah itu memerlukan setiap menteri untuk terus bekerjasama dan 
saling memaafkan demi kepentingan rakyat.  
 
Penggunaan Peribahasa Melayu 
KDYMM Seri Paduka Baginda menggunakan peribahasa Melayu sebagai kiasan dalam 
kenyataan media Baginda. ‘Bagaikan biduk lalu, kiambang bertaut’ bermaksud perselisihan 
faham antara dua pihak yang akhirnya berbaik semula. Biduk melambangkan parti-parti politik 
yang bertanding semasa pilihan raya. Kiambang pula adalah sejenis tumbuhan yang terapung 
di dalam air disimbolkan sebagai sejenis tumbuhan yang akan kembali bertaut walaupun 
ditelusuri biduk ataupun perahu. Perdana Menteri dan kerajaan baharu juga diingatkan 
mengikut ‘resmi padi, semakin berisi semakin tunduk’, yang bermaksud apabila tinggi pangkat, 
seseorang itu semakin merendahkan diri dan tidak sombong. Sifat mengikut ‘resmi lalang, makin 
berisi makin tegak’ perlulah dijauhi. Pemilihan unsur alam seperti padi penting kerana ia adalah 
makanan ruji masyarakat Malaysia dan salah satu sumber ekonomi negara (Noraini Abdul Shukor 
& Tengku Intan Marlina Tengku Mohd Ali, 2016). Kedua-dua peribahasa ini mengajak pemimpin 
menjaga adab dan siasah mereka seperti yang dinukilkan  dalam adat dan bahasa Melayu, 
bahasa rasmi Malaysia. 

Menurut Zaitul Azma Zainon Hamzah dan Ahmad Fuad Mat Hassan (2011), peribahasa 
Melayu mempamerkan lima cabang falsafah iaitu kewujudan (metafizik), ilmu pengetahuan 
(epistemologi), moral (etika), logik dan estetik. Di dalam kertas kerja yang lain Ahmad Fuad Mat 
Hassan dan Zaitul Azma Zainon Hamzah (2010) menyatakan bahawa penggunaan peribahasa 
menunjukkan jati diri penuturnya. Siti Haliza Yusop (2016) menegaskan peribahasa mampu 
membentuk insan yang berketerampilan. Tambahan pula beliau menyatakan bentuk bahasa 
berkenaan berasaskan budaya tempatan dan tidak dipengaruhi oleh budaya asing.  
 
 
6.  Kesimpulan 
Kenyataan media Istana Negara bertarikh 24 November 2022 bukan sekadar pengumuman 
tersurat tentang pelantikan Perdana Menteri ke-10 tetapi lebih kepada pelibatan, titah dan 
harapan KDYMM Seri Paduka Baginda terhadap Perdana Menteri yang telah dilantik. Kenyataan 
ini disusun dengan tujuan yang tegas dan jelas tetapi menggunakan bahasa yang cukup lembut 
dan sopan. Ia melambangkan adat dan budaya masyarakat Malaysia yang penuh sopan-
santun. Teks ini telah memperlihatkan peranan aktif KDYMM Seri Paduka Baginda sebagai 
seorang pemimpin dalam membuat keputusan yang adil dan saksama demi kesejahteraan 
rakyat. KDYMM Seri Paduka Baginda juga turut memberikan nasihat dan peringatan yang cukup 
padat kepada Perdana Menteri dan barisan pemimpin lain yang dilantik dan akan dilantik akan 
tanggungjawab dan amanah yang digalas. Kajian berkaitan kenyataan media di negara ini 
boleh diperbanyakkan bagi melihat akan kekayaan maksud yang disampaikan melalui wadah 
ini.  

